
চীনের দিকে এগিয়ে যাচ্ছে ঘূর্ণিঝড় ম্যাংখুত

এফএনএস আন্তর্জাতিক ডেস্ক : ফিলিপাইনে গত শনিবার আঘাত হানে শক্তিশালী টাইফুন ম্যাংখুত। ঝড়ের কবলে পড়ে এখন
পর্যন্ত ২৫ জনের মৃত্যু হওয়ার খবর নিশ্চিত করেছে দেশটির কর্তৃপক্ষ। ফিলিপাইনে তা-ব চালানোর পর গতকাল
রোববার হংকংয়ে আঘাত হেনেছে শক্তিশালী ঘূর্ণিঝড় ম্যাংখুত। ঘণ্টায় ১৬০ মাইল (২৫৭ কিলোমিটা) বেগে শক্তিশালী
ঝড়টি স্বায়ত্তশাসিত অঞ্চল হংকং-এর উপর দিয়ে বয়ে গেছে। ঝড়ের কারণে বিভিন্ন ভবনের জানালা ভেঙে পড়েছে, গাছপালা
উপড়ে পড়েছে। বাতিল করা হয়েছে শত শত ফ্লাইট। হংকংয়ের পর ঘূর্ণিঝড় ম্যাংখুত এবার চীনের দক্ষিণাঞ্চলীয়
উপকূলে আঘাত হানতে পারে বলে আশঙ্কা করা হচ্ছে। সিঙ্গাপুরভিত্তিক সংবাদমাধ্যম দ্য স্ট্রেইট টাইমসের
প্রতিবেদন থেকে এসব কথা জানা গেছে। গত শনিবার রাতে ম্যাংখুত খানিক দুর্বল হলেও এটি এখনও তীব্র মাত্রার ঝড়
হিসেবে এগিয়ে যাচ্ছে। গতকাল রোববার দুপুরে ঘূর্ণিঝড় ম্যাংখুত হংকংয়ে আঘাত হানে। শহরের উপর দিয়ে বয়ে যেতে
থাকে ঝড়ো বাতাস। প্লাবিত হয়ে পড়ে বিভিন্ন সড়ক। ম্যাংখুত নিয়ে হংকংয়ের আবহাওয়া কর্তৃপক্ষ আগেই সর্বোচ্চ
সতর্কতা জারি করে রেখেছিল। দেওয়া হয়েছিল ১০ নম্বর সতর্ক সংকেত। সাধারণত দুপুরে হংকংয়ের রাস্তাগুলো
জনাকীর্ণ থাকলেও এদিন আগে থেকেই সব ফাঁকা ছিল। গাড়ি চলাচলও খুব একটা দেখা যায়নি। ঘূর্ণিঝড় ম্যাংখুতকে
কেন্দ্র করে হংকংয়ের বিমানবন্দরটি বন্ধ হয়ে যায়। বাতিল করা হয়, ৫৪৩টি ফ্লাইট। দুর্ভোগে পড়েন প্রায় ১ লাখ
ভ্রমণকারী। রাডারে দেখা গেছে, হংকং সীমান্তবর্তী চীনা মূল ভূখ-ের গুয়াংডং প্রদেশে আছড়ে পড়ছে ম্যাংখুত।
প্রদেশটিতে উচ্চ গতির রেলসেবা বন্ধ রাখা হয়েছে। উপকূলবর্তী দুইটি পারমাণবিক কেন্দ্রের কর্মীরা পূর্ব
সতর্কতামূলক ব্যবস্থা নিয়েছে। এদিকে ঘূর্ণিঝড় ম্যাংখুতের কারণে এশিয়ার তিন কোটি পাঁচ লাখ মানুষ ক্ষতিগ্রস্ত
হতে পারে বলে আশঙ্কা জানিয়েছে জাতিসংঘের গ্লোবাল ডিজেস্টার অ্যালার্ট এ- কো-অর্ডিনেশন সিস্টেম।

